
Erkki viikkasi vanhaan preivin Kaspo-nepokalta, joka oli hänen kaveri ja esikuva. Se kynsi päätä. Taasen tietenki täitä. Ja taasen tuo villi meteli talossa. Eihään tässä preiviä saattanu lukea. Se pani raatiun pääle ja freistasi saa’a uutiset kuuhluun, mutta raatiun isoääninen vain rämisi ja rätisi ko reki kryysitielä.

Ko olis saanu olla Unholassa.

Maire ja Eelini-täti riitelit peräkamarissa jo toista kertaa tälle päiväle, kakarat tappelit ensi yön nukkumapaikoista samala ko net piilotit viimistä kertaa auvainta tälle illale ja pruuninpunanen spetsikoira Rendulici ajatti talon kissaa Molotohvia niin, ette purkit lentelit hyllyiltä ja pöyiltä.

– Mitäs sulla saksalaisia oon vasthaan? Maire huusi ko raivopäinen.

– Mull’ole mithään saksalaisia vasthaan, Eelini-täti huusi.

– Ompa sulla, aivan varmasti sull’oon! Vaikka mekki olema saksalaista syntyperrää…

– Emmie!

– Eppä tietekhään, mutta met, ja pappa, vaikka häntä ei tietekhään ennää räknätä, ko s’ei ennää saata tehä töitä.

Maire ja Eelini-täti olit muuttunheet aivan toisiksi evakossa. Unholan talossa net ei olheet paljon ääntä nostanheet. Mutta sielä oli kaikile paikkaa. Huohneet olit isot ja mettät suuret. Täälä kaikki oli niin läihään prässättyä. Taloki oli aivan ko puristettu nyrkki. Ja tähhään kaks isoa perettä hääty mahtua. Eikä kukhaan tieny kunka kauon sota tulis kesthään.

Maire vetasi köökin oven auki.

– Kuule, pappa, et sie olet mithään, bolsjeviikit ko ammuit päähästi sirpalheita.

– Häh? Mairen pappa katto sitä hämmästynheenä mithään vastaamatta. Se kuuli niin huonosti.

– M’olen ylpeä meän papasta ja meän suvusta. Unhola oon Tornionlaakson päärly, Maire huusi.

– Mutta s’ei sinun elämäästi eikä menoasti tehe oikeamaksi!

– Mitäs sie minun elämästä ja menosta tiät?

– Sehään näkkyy vaikka kunka kauas! Saapi hävetä!

– Ei ollekhaan! Häpeäksie Euroopan kommeimpia miehiä, häh?

– Mie häpeän sinua!

– Pölkäät bolševiikkia, hah! Saksalaiset antava niile sölkäsaunan, saat nähhä!

– Siittä mie en perusta ollekhaan, kua kellekki antaa mitä, ko tulis vain rauha.

Eelini-täti alko itkheen kovala äänelä.

– Kyllä sen näkkee, ette äitisti oli suurbolševiikki. Veljesti oon kaks vuosikymmentä pölättänheet, ette het tekevä Unholasta koltsoosin ko Stalini tullee!

– Kuuleppa, Maire, mie sanon sulle sen…

– Haa! Vain sie sanot! Mitäs sull’oon sanomista Unholan talon Bongele? Kysyksie jos sie ja sinun veljesti saava lainata vanhaata hyysikkää Unholasta, likemäksi sitä tet että ikinä pääse.

– Köyhiä met olema olheet, mutta emmä koskhaan saksalaisitten paljoja ja matrassia!

– Mutta bolševiikitten!

– Turpasti kiini, Maire!

Erkki väänsi raatiun lujemalle, ettei tarttis kuunela niitten tinkaa.

– Pane se raatiurämä kiini siittä, Eelini-täti klaakotti.

– Ykti huutaa kamalissa ja toinen köökissä, käypii semmonen elama, sano Erkin pikkuveli, Assari, joka leekasi pirstala hellän vieressä.

– Heinzi ja mie menemä naimishiin, Maire sano hiljasemalla äänelä.

– Vain sillä viisilä! Ja mistäs sie tiät ettei Heinzisti ole jo naimissa Saksassa?

– M’olen kysyny!

– Ja sie luulet, ette se matrassile sannoo tottuuen, häh?

– Matrassi, se oon ihmisen luonossa. Vain halvaaksie, ette molen ko Kaspo? Sitäkös sie halvaat?

Niin net jatkoit. Erkki kaipasi Unholhaan, missä se oli asunu siittä saakka ko jatkosota oli alkanu. Se oli hoitanu elukat, tehny puut ja kantanu veet. Talvela se oli menny sivakoila Ruottin puolele kouhluun ja kesälä se oli soutanu rajaväylän poikki. Kyllä se oli ollu raskasta hommaa, mutta Unhola oli hänen paratiisinsa. Sielä oli valoa ja suuria huohneita, mettät olit puhthaat ja suuret, väylä oli valtava ja elävä. Unholan yli lepäsi tarua ja loihtua, Unholan henkeä.

Maire tuli köökhiin. Se muijuili. Erkki tunsi kunka hään itte meni punaseksi. Käärhmeen vilkkuvat silmät, Eelini-täti oli huutanu Mairele aamula. Olla ko Kaspo? Kunkas sitä silloin olhaan?

Erkki alko taasen kynshiin päätä.

– Oo’s sulla täitä? Maire kysy ja nauro niin, ette sen hyät ja valkeat hamphaat loistit. Vaikka se oli jo yli kahenkymmenen sillä olit omat hamphaat suussa.

Erkin mamma tuli navetasta. Kläpit laukoit tiskipenkile juohmaan lämmintä maitoa.

– Täit n’oon hullun kummia, Mairen pappa sano, mie piän, ette net oon horroksissa ja oottava sottaa ja sitte net sikiäävä miljoohniin. Täit n’oon melkein värstiin kiusa rintamalla.

– Joo, vaikka m’olema niitä saustanhee ja höyryttänhee kiukhaala, Erkin mamma sano.

– Evakot oon antanhee saunale uuen nimenki, Maire sano ja otti kuelman pöyän alta korista.

– Mistäs tet porisetta? Mairen pappa katto vinhoon ja oli taasen yllättynheen näkönen.

– S’oon Lusitania, sauna, bastu! Maire huusi. Sen pappa nyökkäsi omissa oloissa.

Oon se sitte komea tuo Maire! Erkki ei malttanu olla vahtaamatta sitä ja se tunsi kamalaa polttavaa imua rinnassa. Mutta kunkas sitä olhaan ko olhaan ko Kaspo?

Karbiidilampuitten kellertävä loisto visko varjoja sen tukhaan, joka aaltosi pruunina ja paksuna. Maire oli ko Unhola, se oli ko hiljanen pyhäpäivä ko aurinko laskee Tornionväylän punertavan lumen yli. Sanat olit Unholan sankarien laulusta.

Seinäkello löi kaheksan raskasta lyöntiä. Telefooni pirisi. Nyt se oon pappa, Erkki aatteli. Se kaipasi sitä. Pappa olis marsinu määräävästi kamahriin, aukassu oven ja kattonu tuimasti Eelini-tätiä ja Mairea. Net olisit menheet hiljasiksi aivan paikala keskelä sannaa. Kaikin kunnioitit Erkin pappaa, niin polisit ko tullimiehet. Ja Erkki. Se oli meininki, ette hään seurais pappansa askelheita ja alkas kauppamieheksi, mikä Kasanmaassa tarkotti joppausta. Erkki oli alkanu kymmenvuotihaana. Nyt se oli kuustoista, ja se oli jo alansa seppä.

Erkki astu leikkikapihneitten ja traasutokitten ja pienokaisitten yli ko nämät istuit ja leekasit laattialla.

– Hei, ei sunkhaan meän Erkki ole lähössä mihinkhään, mie kampaan sinua täikammala, Maire sano.

– Älä värkkää! Sunkhaan mulla täitä ole!

Porstoassa oli pimeä ja Erkki haparoitti käsilä löytääksheen ovenkrivan. Telefooni pirisi koko aijan.

– Haloo! Kasanmaan numero 2B!

– Haloo, haloo! Täältä värstasta met soitama. Jokos net karbiidilamput oon kunnossa?

Ei se ollu pappa. Erkki ei tuntenu ääntä ollenkhaan. Jokhaan tullimiehet olit pääsheet tunnussanan pääle? Erkki vaikeni.

– Haloo, haloo!

– Oonkos se värstasta?

– Oon oon!

– En mie tunne ääntä!

– M’olen alkanu vasta, tulin eileten.

– Vai niin! Mitäs sie aattelit…?

– Mie vain aattelin karbiidilampuista, jos net nyt oon kunnossa.

– No net tietekki saustava vähäsen.

Erkki ootti jännittynheenä seuraavaa kysymystä. Saatto olla uusi jupakka ja homma. Ainaki pääsis rauhhaan Eelinitätistä ja Mairesta ja kakaroista pariksi päiväksi.

– Koskas mie saatan tulla puhisthaan net lamput?

– Koska vain!

– Hyä! Mie tulen.

– Met näemä!

Erkki haparoitti kynttilää kartiinin takkaa klasinpenkiltä. Se sytytti sen ja istu korkealle pallile hevoshaan– ja Suomenpuolisen klasin viehreen. Se kiinitti silmän piehneen kuusikhoon mettänlaiassa. Fiklampun signaalit tulit kierästi. Se oli häätyny soittaa krannista, Erkki aatteli, sieltä se oli ilmineeranu yhtheysmiehele, joka oli tavalisessa paikassa. Taisi olla hoppu. Erkki räknäsi signaalit: kolme plyss kaks plyss kolme. Ja taasen sama seerie ja pitkä valosignaali lopussa. Asia selvä!

Erkki puhalsi kynttilän samukshiin. Se anto silmän seurata mettänlaitaa tiele päin ja kartanon rakenuksia pitkin. Ei mishään liikettä.

– Kuas sieltä soitti? Eelini-täti huusi takakamarista, jossa se istu ja imetti kuopusta.

Sillä oli kolme poikaa soassa ja neljäs oli kaatunu ensimäisenä sotapäivänä. Sen mies, joka istu köökissä, oli nykyhään invaliidi ja eli enemän vähemän omassa mailmassa, kykenemätön tekheen raskhaampaa työtä. Se oli saanu kranaatinfliisoja päähän talvisoassa Sallassa, kaukana pohjosessa Ryssän rajala.

– S’oli värstasta, Erkki sano hiljaa.

– Vai niin, mull’oon veressä vikkaa ja alan varsin tärisheen ko telefooni pirisee. Mie varsin pölkään, ette soittava poista.

– S’oli karbiidilampuista.

– Sulla tullee lähtö?

– No ei sole varma.

Erkki meni köökhiin. Kläpit istuit laattialla hellän vieressä ja joit lämmintä maitoa. Erkki otti reppunsa ja alko pakkaahmaan sitä. Sen pikkuveli, Assari, taaperteli laattian poikki ja viittasi kuvvaa, jossa Kaspo oli yniformussa.

– Lothal Lendulic, Lothal Lendulic, se hoki.

– Ei, ei sole Lothar Rendulic. S’oon Kaspo.

Lothar Rendulic oli saksalainen jeneraali ja kahenenkymmenenen saksalaisen Alppijääkeriarmeejan päälikkö. Sen nimi oli kaikitten huulila näinä päivinä lokakuun alussa 1944 ko ei kukhaan oikein tieny jos uusi sota syttys, tällä kertaa entisitten jupakkalaisitten, Suomen ja Saksan välilä.

– Pane villahousut jalkhaan! Erkin mamma kyykisty sen vihreen ja meni sitte polvilensa ja autto sitä. Assari halusi sylhiin.

– Erkki käänsi repun ylösalas ja tyhjensi kaikki laattialle. Puhthaat alusvaatheet, palonkihousupari, semmoset ko ofseerilla olit. Korkeakraakanen villatröijy, sukkia, fiklamppu, puukko ja pieni vasiten plootusta tehty ruokaloova, jossa olit tuplat pohjat. Sielä oli pistooli, jonka sen pappa oli ostanu saksalaiselta ofseerilta. Se oli Lyykeri.

– Ole varovainen! Nyt oon sota, Erkin mamma viskutteli ja pyhki vähäsen sen poskea samala ko se käänsi kasuvet poijes ja pyhki kyynelheitä.

Erkki meni punaseksi. Kasanmaassa kukhaan kuuentoista ikänen poika ei halunu, ette mammat pyhit poskia, ei muuten ko pyhärukkuuksissa, jossa mamma saatto halata kaikkia Jumalan käsittämättömän armon takia.

– Kyllä mie pärjään, Erkki sano hiljaa ja köytti repun kiini ja viskasi sen sölkhään.

– Friiulekkos Erkki lähtee?

Erkki katto vihasesti Mairea.

– Mairen ei kannatte puhua mithään friiule lähöstä, Erkin mamma suhahti.

– Saksanhuora, Eelini-täti huusi ja niin tinka taasen alko.

– Saksalaiset oon Euroopan ja mailman kommeimat ja suorasölkäsimmät miehet. Maire nauro ja taputti vattaansa.

Erkki vihasi tinkaa saksalaisitten päältä. Se ei ittekhään oikein tieny mitä hään niistä aatteli. Maire oli nasisti. Se asia oli selvä. Se oli jopa reisanu Norjan ja Suomen rajale othaan vasthaan saksalaisia joukkoja kukkinheen ja kräpistyksinheen. Se oli kohanu itte Heinrich Himmlerin hotelissa Rovaniemelä, missä Maire oli ollu töissä. Se killasi useasti saksalaisia, kunka net osasit jua viinaa tulematta siaksi päihin ja alkamatta tappelheen ja rääkhyyn niinku tämän seu’un ihmiset.

Erkki meni ulos ja räiväsi oven kiini. Sisältä se kuuli kakaroitten sorinaa ja Mairen naurua. Helpotti ko pääsi ulos.

Oli kumma syksy – ei yhthään lunta, saetta vain ja tuulta. Ihmiset porisit, ette sota oli muuttanu ilmatki.

Ulkona oli säkkipimeä. Ko lumi tullee niin kaikki oon valosampaa, Erkki hunteerasi ko se jäi seishoon kuistile, ette silmät tottusit pimehään. Se kuunteli tarkasti. Jossaki tallin ja navetan välissä joku ootti häntä. Olikhaan se joku jonka Erkki jo tunsi ja tiesi jos se tärisi taikka ei? Vai oliko joku aivan outo? Mikhään hoito tämä nyt oli: hevosia, lehmiä taikka kahvia? Ihmisiä? Erkki oli kuljettannu vaikka mitä rajan yli, paitti viinaa. Jopparilla olit omat rajat sille mikä oon sopivaa ja mikä ei. Näitä rajoja ei saanu ylittää, net olit vain sutkit, jokka joppasit viinaa.

Erkilä olit tummansiniset housut ja pruuni nahkajakka, jossa oli leveä peltti. Hyvin tryykätyt palonkit housuissa, mustat hyvin kiilotetut komeasti leikatut kovavartiset jatsarit tehit Erkistä vähäsen pitemän ja hartevamman ko se oli. Se oli sen yniformu ja merkki siittä, ette se kylässä käveli miehen nimissä, miehen miehitten, jokka ei tärisheet, ei hankalissa homissa eikä polisikuulusteluissa.

Tämä oli Erkin yksi puoli, se oli siihen kasuatettu, se oli niin hyvin siihen pelhiin harjaintunnu, ettei se ennää ees ollu peliä, se oli osa hänen luontoa ja olemista. Ko se oli siinä rollissa se oli eesottava ja liikkuva. ”Erkki se marsii ko saksalainen ofseeri, se oon miehen mittanen, hään.” Niin kylälä poristhiin. Ja Erkki oli ittestä ylpeä. Joppaus ei häntä miehitten keskelä huolestuttanu ollenkhaan. Oikeasthaan hään oli hyvän asian puolela ja kamppaili, ette raja otettas poijes; sen olit mahtavat vetähneet jo 1809 ko Ruotti hävisi soan Ryssää vasthaan. Herrat, jokka nyt vahtasit sitä, olit ihmisviholisia ja puolustit ilkeitä määräyksiä. Erkki tunsi ittensä kohta sankariksi ko tohti mennä mahtavia vasthaan, jokka erotit veljeskansat toisisthaan.

Sota oli Erkin mielestä vähäsen samanlaista hoitoa. Se oli voimakhaaman vasthaan nousemista, semmosta vasthaan, joka käytti mahtia painostamista varten; sota oli nyt kamppailua oikean ja hyvän puolesta. Sota oli keino säilyttää ja voittaa vaphauen yksityisile ja jokhaiselle. Ja ”vaphaus oon paras asia, mitä ympäri mailmaa saattaa hakea.” Näin Kaspon äijäfaari, Unholan talon suuri sankari, oli Erkhiin juuruttannu. Siksi Kaspossa oli jotaki kirkasta välkettä. Siksi se oli Erkin silmissä sankari ja hänen esikuva.

Mutta Erkissä oli toinen puoliki, jonka havatti ko se ei ollu yniformusssa. Se oli vähäpuhheinen ja oikeasthaan ujo. Sillä oli aina vähänen muijun häive huulila. Sen suuret silmät ja suora katte olit toistuksena viattomuuesta ja hellästä luonosta, liki lapsen mielestä. Sen olemisessa oli rauhaa ja hiljasuutta. Sillä oli hyvä lauluääni ja se kävi useasti rukkuuksissa veisaamassa vanhoja Siionin lauluja. Niin se ainaki ittele sen selitti, mutta oli siinä jotaki muuta mikä häntä sinne veti. Se kuunteli nuukasti pitkiä saarnoja ja hänessä oli arka paikka, joka pakotti ko postillassa puhuthiin tullivarkhaista. Olikhaan se omatunto?

